
დეკემბერი, 2023 

 
პროექტი: „ნდობის აღდგენა ქართველებსა და აფხაზებს შორის“ 

 
თორნიკე შარაშენიძე 

 

როგორი უნდა იყოს საქართველოს მიერ გატარებული ანექსიის 
საწინააღმდეგო პოლიტიკა1 

 
 

ანექსიის საფრთხის ალბათობა მოცემულ ეტაპზე 
 
უდავოა, რომ რუსეთის ფედერაციის მიერ 
აფხაზეთისა და ცხინვალის რეგიონის 
ფორმალური ანექსია კიდევ უფრო მეტად 
გაართულებს საქართველოს 
ტერიტორიული მთლიანობის აღდგენის 
ამოცანას. ამიტომ სასიცოცხლოდ 
მნიშვნელოვანია გავიაზროთ, რისი 
გაკეთება შეუძლია ქართულ მხარეს, რათა 
ხელი შეუშალოს ასეთი სცენარის 
განვითარებას და, უფრო მეტიც, შექმნას 
წინაპირობა ტერიტორიული მთლიანობის 
აღდგენისათვის. 
 
უკრაინაში მიმდინარე ომის ფონზე 
მართებულია ვიფიქროთ, რომ ანექსიის 
ალბათობა გაზრდილია. ეს საფრთხე 
განსაკუთრებით რეალური ჩანდა მაშინ, 

                                                
1 ნაშრომი მომზადდა ლევან მიქელაძის სახელობის ფონდის მიერ განხორციელებული პროექტის 
„ნდობის აღდგენა ქართველებსა და აფხაზებს შორის“ ფარგლებში. აქ მოყვანილი არგუმენტები და 
მოსაზრებები ავტორისეულია და შეიძლება არ ასახავდეს ფონდის პოზიციას. 

როცა რუსეთმა ფრონტზე რამდენიმე 
სერიოზული მარცხი იწვნია და არ იყო 
გამორიცხული, სწორედ ოკუპირებული 
ტერიტორიების ანექსიით გადაეფარა 
თავისი ჩავარდნები უკრაინაში. 
 
აღსანიშნავია, რომ იქიდან მოყოლებული 
ფრონტზე ვითარება თანდათანობით 
სტაბილური გახდა და უკვე რამდენიმე 
თვეა გვაქვს მდგომარეობა, როცა წინსვლას 
ვერცერთი მხარე ვერ ახერხებს. მივიღეთ 
ტიპიური გამოფიტვის ომი, რომელიც 
არსებული რეალობიდან გამომდინარე, 
რუსეთისათვის ყველაზე მეტად 
ხელსაყრელია. შესაბამისად, რაიმეს 
გადასაფარავად ანექსიის საფრთხემაც 
დაიკლო. 

 აქვე ისიც უნდა ვთქვათ, რომ რუსეთის 
მხრიდან ანექსია, როგორც ასეთი, 
უპრობლემოდ განხორციელდებოდა 
ცხინვალის რეგიონში (იქ შესაბამისი 
რეფერენდუმებიც გაიმართა და ვითარება 
„ლეგალურად“ შემზადებულია), მაგრამ 
აფხაზეთში ამის მცდელობას 
აუცილებლად მოჰყვება სერიოზული 
წინააღმდეგობა. მოსკოვი კი, დაკავებულია 
რა უკრაინაში ომით, დამატებითი 
პრობლემებით, წესით, თავს არ აიტკივებს. 
რუსეთის ხელისუფლებას, ცხადია, არ 
მოსწონს აფხაზების სიჯიუტე რიგ 
საკითხებში (მაგალითად, უცხო ქვეყნის 
მოქალაქეებისთვის მიწის გაყიდვის 
აკრძალვა, რაც რუსეთს ხელს უშლის 
აფხაზეთის უძრავი ქონების ათვისების 
საქმეში), მაგრამ ჯერჯერობით მოთმინებას 
იჩენს გასაგები მიზეზის გამო. დრო 
აფხაზებზე ნამდვილად არ მუშაობს, ისინი, 
სხვა ყველაფერთან ერთად, 
დემოგრაფიული კატასტროფის წინაშე 
დგანან და, შესაბამისად, მოსკოვისათვის 
წინააღმდეგობის გაწევის მათი უნარიც 
თანდათანობით დაიკლებს. 
 
ყურადღებიდან არ უნდა გამოგვრჩეს ე.წ. 
შუალედური სცენარის საფრთხეც, 
რომელიც გულისხმობს ოკუპირებული 
ტერიტორიების შეყვანას ახალ 
სამოკავშირეო სახელმწიფოში (სადაც 
იქნებიან რუსეთი და ბელარუსი). ეს ის 
ვარიანტია, რომელზეც შესაძლებელია 
აფხაზებიც დათანხმდნენ, რადგან 
ფორმალურად მათი ე.წ. 

დამოუკიდებლობა შენარჩუნებული 
იქნება. აშკარაა, რომ ამ მიზნის 
განსახორციელებლად ბოლო პერიოდში 
ძალიან გააქტიურდა სოხუმის 
ხელისუფლების ყველაზე პრორუსული 
ფიგურა ინალ არძინბა.  
აღსანიშნავია, რომ ამ აქტიურობის 
მიუხედავად, მოსკოვიდან ჯერჯერობით 
არანაირი სიგნალი არ ჩანს, რაც 
გვაფიქრებინებდა, რომ იგი ამ სცენარის 
განხორციელებას უახლოეს მომავალში 
აპირებს. ასეთი ვარაუდის საფუძველს 
გვაძლევს ფაქტი, რომ ჯერჯერობით 
სოხუმის აღიარებას არ ჩქარობს ბელარუსი, 
ამის გარეშე კი სამოკავშირეო 
სახელმწიფოში აფხაზეთის შესვლა 
შეუძლებელია. როგორც ჩანს, რუსეთის 
ხელისუფლებაში, ასე თუ ისე, გააზრებული 
აქვთ მოსალოდნელი უარყოფითი 
შედეგები, რაც უნდა მოჰყვეს ასეთ 
ქმედებას. აფხაზეთისა და ცხინვალის 
რეგიონის ანექსიით ან თუნდაც მათი 
სამოკავშირეო სახელმწიფოში შეყვანით 
რუსეთს ხომ თბილისთან სავაჭროდ ბევრი 
აღარაფერი დარჩება და, შესაბამისად, 
რომელიმე ასეთი ნაბიჯის გადადგმით იგი 
ვერაფერს იგებს.  
 
აქედან გამომდინარე, როგორც ასეთი, 
ანექსიის საფრთხე არ დგას. ეს კი ნიშნავს, 
რომ ქართულ მხარეს აქვს რაღაც დრო, 
რათა ჩამოაყალიბოს და განახორციელოს 
ქმედითი და თანმიმდევრული პოლიტიკა 
ანექსიის თავიდან ასარიდებლად და 
გადადგას ნაბიჯები ტერიტორიული 

მთლიანობის აღდგენისთვის. ეს 
აუცილებლად გასაკეთებელია, რადგან 
რუსეთის სახით საქმე გვაქვს 
არაპროგნოზირებად ფენომენთან და ახლა 
არსებული ვითარება თავისუფლად 
შეიძლება შეიცვალოს ან უარესისკენ (ანუ 
ანექსიის ან თუნდაც სამოკავშირეო 
სახელმწიფოში შეყვანის ალბათობა 
გაიზარდოს), ან უკეთესისკენ – გაგვიჩნდეს 
ტერიტორიული მთლიანობის აღდგენის 
შანსი რომელსაც მომზადებული უნდა 
დავხვდეთ. მომზადება გულისხმობს 
ურთიერთობების ისეთ დონეზე 
დალაგებას საოკუპაციო ხაზებს მიღმა 
მცხოვრებ ხალხებთან, რომ შესაძლებელი 
გახდეს მათთან მოლაპარაკების გზით 
კონფლიქტის მშვიდობიანი მოგვარება.  
 
 საქართველოს ხელისუფლების პოლიტიკა 
მოცემულ საკითხთან დაკავშირებით  
 
ქართულ მხარეს მოცემულ ვითარებაში არ 
გააჩნია რუსეთის ხელისუფლებაზე 
ზემოქმედების არანაირი საშუალება. უფრო 
მეტიც, უკრაინაში ომის დაწყებისა და 
დასავლური სანქციების ამოქმედების 
შემდეგ უკვე აღარც საქართველოს 
პარტნიორებს დარჩათ რუსეთზე 
ზემოქმედების რაიმე სერიოზული 
ბერკეტი. ყველა მათგანი უკვე 
ამოქმედებულია და ამიტომაც 
ოკუპირებული ტერიტორიების 
ფორმალური ანექსიის შემთხვევაში 
რუსეთს რეალურად არაფერი ემუქრება. 
 

საქართველოს ხელისუფლება კვლავაც 
მუშაობს თავის პარტნიორებთან 
არაღიარების პოლიტიკის მიმართულებით. 
მაგრამ ერთია არაღიარება და მეორეა 
რუსეთისათვის ანექსიაში ხელის შეშლა. 
პირველი გულისხმობს მუშაობას ყველა იმ 
ქვეყანასთან, რომელმაც შეიძლება აღიაროს 
ოკუპირებული ტერიტორიები, მეორე კი – 
მუშაობას ოკუპირებული ტერიტორიების 
მოსახლეობასთან (და არაა გამორიცხული 
მუშაობა რუსეთთანაც). ანექსიისთვის 
ხელის შეშლა, ცხადია, გულისხმობს 
მუშაობას დასავლეთთანაც, მაგრამ ეს 
უკანასკნელი უმეტესად 
კონცენტრირებულია უკრაინის საკითხზე, 
რომელმაც საქართველოს ოკუპირებული 
ტერიტორიების თემა თითქმის გადაფარა. 
ამიტომ შეიძლება თამამად ვივარაუდოთ, 
რომ პარტნიორები ნაკლებად არიან 
გათვითცნობიერებული ანექსიის 
საფრთხეში და ამ საკითხს დიდ 
ყურადღებას არ უთმობენ. მით უმეტეს, 
რომ ისევ და ისევ რუსეთზე ზემოქმედების 
საშუალებები მათ უკვე, პრაქტიკულად, 
აღარ გააჩნიათ. 
 
შესაბამისი ინფორმაციის ნაკლებობის გამო 
რთული სათქმელია, რამდენად აქვს 
გაცნობიერებული ანექსიის საფრთხე 
თავად საქართველოს ხელისუფლებას და 
რას აკეთებს მისი თავიდან ასაცილებლად. 
თუკი ვიმსჯელებთ გამომდინარე იმ 
ფრთხილი პოლიტიკიდან, რომელსაც 
ბოლო პერიოდში ატარებს ხელისუფლება, 
შეიძლება ვთქვათ, რომ მას ყველაზე დიდ 

რისკად ამ ეტაპზე მიაჩნია რუსეთის 
გაღიზიანება, პროვოცირება და 
ელემენტარულად საკუთარი არსებობის 
შეხსენებაც კი. ხელისუფლებაში აშკარად 
დარწმუნებული არიან, რომ მოცემული 
სტატუს-კვო ნაკლებ რისკებს შეიცავს (მათ 
შორის, ანექსიის მიმართულებითაც), 
ვიდრე სტატუს-კვოს შეცვლის მცდელობა 
თბილისის მხრიდან.  
 
ეს რწმენა, ალბათ, ეყრდნობა რამდენიმე 
მოსაზრებას. პირველია ის, რომ რუსეთი 
ახლა დაკავებულია უკრაინით და სამხრეთ 
კავკასიაში რაიმეს შეცვლა არ სურს. გარდა 
ამისა, უკრაინაში ომის დაწყების შემდეგ 
ოფიციალური თბილისი თავშეკავებულად 
იქცევა და არსებობს იმედი, რომ მოსკოვში 
ამას დააფასებენ. მით უმეტეს, რომ (ეს 
ზემოთ უკვე აღვნიშნეთ) ოკუპირებული 
ტერიტორიების ანექსიით მოსკოვი 
თბილისთან ვაჭრობისა და მასზე 
ზემოქმედების ბერკეტებს დაკარგავს.  
 
აქედან გამომდინარე, საქართველოს 
ხელისუფლება უფრო პასიურ გზას ირჩევს. 
ცხადია, პასიურობა ზოგიერთ შემთხვევაში 
შესაძლოა საუკეთესო გამოსავალიც იყოს, 
მით უმეტეს, ისეთი რთულ ვითარებაში, 
როგორშიც აღმოჩნდა ჩვენი რეგიონი 
უკრაინაში ომის დაწყების შემდეგ. მეორე 
მხრივ, ეს ნიშნავს, რომ ხელისუფლება 
მზად ვერ იქნება ვერც სიტუაციის 
გაუარესებისა და ვერც 
გაუმჯობესებისთვის. მით უმეტეს, რომ 
ოკუპირებულ რეგიონებთან მიმართებით 

ახალი, ქმედითი და თანმიმდევრული 
პოლიტიკის გატარება არანაირად უშლის 
ხელს მოსკოვთან მიმართებით 
კვლავინდებურად მშვიდი და ფრთხილი 
პოლიტიკის გატარებას.  
 
აქ ჩვენ მივდივართ მეტად მნიშვნელოვან 
შეკითხვამდე: რამდენად შეუძლია ამის 
გაკეთება ხელისუფლებას საზოგადოების 
მხარდაჭერის გარეშე? იმ შემთხვევაშიც, 
თუკი ხელისუფლება შეძლებს შეიმუშაოს 
ეფექტური სტრატეგია ოკუპირებულ 
ტერიტორიებთან მიმართებით, შეძლებს კი 
იგი მის გატარებას? თუკი 
გავითვალისწინებთ, რომ ასეთი სტრატეგია 
უსათუოდ უნდა მოიცავდეს თამამ, 
ორიგინალურ და საკამათო 
გადაწყვეტილებებს, უნდა ვივარაუდოთ, 
რომ მისი გატარება შეუძლებელი იქნება 
საზოგადოების მხარდაჭერის, მისი 
მხრიდან ნდობის მანდატის გარეშე. 
შესაბამისად, აუცილებელი იქნება ასეთი 
სტრატეგიის შემუშავებაში მაქსიმალურად 
ბევრი ადამიანის და, უპირველეს ყოვლისა 
კი, სამოქალაქო საზოგადოების აქტიური 
ჩართულობა. 
 
ქართული საზოგადოების 
დამოკიდებულება მოცემულ საკითხთან 
 
საზოგადოებაში, სამწუხაროდ, 
ოკუპირებული ტერიტორიების საკითხი 
თითქმის ბოლომდეა გადაფარული 
შიდაპოლიტიკური თემებით. მედიაში 
აფხაზეთსა და ცხინვალის რეგიონში 

არსებული ვითარება იშვიათად 
განიხილება და მაშინაც კი, როცა ასეთი რამ 
ხდება, როგორც წესი, შიდაპოლიტიკური 
დაპირისპირების კონტექსტშია და 
სპეკულაციებისა და დემაგოგიისათვის 
უფრო გამოიყენება, ვიდრე ვითარების საღი 
ანალიზისა და გამოსავლის ძიებისთვის.  
 
ოკუპირებული ტერიტორიების თემატიკა 
შედარებით აქტუალური გახადა უკრაინაში 
მიმდინარე ომმა, როცა რუსეთის 
თავდაპირველი ჩავარდნების ფონზე ბევრს 
გაუჩნდა მოლოდინი, რომ რუსეთი არა 
მხოლოდ უკრაინაში დამარცხდებოდა, 
არამედ სამხრეთ კავკასიის რეგიონიდანაც 
გავიდოდა. უნდა ითქვას, რომ ეს საკითხიც 
საბოლოოდ მაინც შიდაპოლიტიკური 
დაპირისპირების ჭრილში გადავიდა: 
რუსეთის მოსალოდნელ დაშლასა და 
დაკარგული ტერიტორიების დაბრუნებაზე 
ოპოზიციის წარმომადგენლები და 
მომხრეები საუბრობდნენ და 
ხელისუფლებას პასიურობასა და 
ისტორიული შანსის ხელიდან გაშვებას 
საყვედურობდნენ.  
 
აქვე უნდა აღინიშნოს, რომ ამ 
ზეოპტიმისტთა უმეტესობა პირდაპირ 
აცხადებს, რომ საქართველომ 
ტერიტორიული მთლიანობის აღსადგენად 
ძალა უნდა გამოიყენოს. აშკარაა, რომ მათ 
ვერ წარმოუდგენიათ სამხრეთ კავკასიიდან 
რუსეთის გასვლის შემთხვევაში, ვინ 
შეიძლება გაუწიოს წინააღმდეგობა 
საქართველოს შეიარაღებულ ძალებს. მათ 

რატომღაც არ ახსენდებათ 1992-1993 
წლების მძიმე მაგალითი, როცა აფხაზეთში 
ჩრდილოკავკასიიდან ქართველებთან 
საომრად ჩავიდნენ არა მხოლოდ 
დაქირავებულები, არამედ დიდი 
რაოდენობით მოხალისეებიც. ძნელი 
სათქმელია, რა შეუშლით ხელს 
ჩრდილოკავკასიელებს იგივე გააკეთონ. 
თამამად შეგვიძლია ვივარაუდოთ, რომ 
რუსეთის ხელისუფლებაშიც ნამდვილად 
არ იქნებიან წინააღმდეგი, თუკი მათ 
ნაცვლად ვინმე სხვა შეუშლის ხელს 
საქართველოს ტერიტორიული 
მთლიანობის აღდგენაში.  
 
ტერიტორიული მთლიანობის ძალით 
აღდგენის მომხრეები ასევე ნაკლებად 
ითვალისწინებენ იმ გარემოებას, რომ 
საქართველო, ესწრაფვის რა ევროკავშირში 
ინტეგრაციას, მაქსიმალურად უნდა 
ერიდოს ძალადობრივ გზებს და 
შეძლებისდაგვარად ყველაფერი უნდა 
იღონოს რათა მოცემული პრობლემა 
მხოლოდ მშვიდობიანად მოაგვაროს. 
 
ასეთი არასწორი წარმოდგენებისა და 
მოლოდინის გაჩენას, სხვა ყველაფერთან 
ერთად, ხელს უწყობს კონტაქტების 
არარსებობა აფხაზურ და ოსურ მხარეებთან 
და მათი განწყობების არცოდნა. ამის 
პარალელურად, ქართული მედია, როგორც 
წესი, ამკვიდრებს ნარატივს, რომ აფხაზები 
(და მით უმეტეს, სამხრეთელი ოსები) 
თავიდან ბოლომდე მოსკოვის ნება-
სურვილს ასრულებენ და მისი ბრმა 

მოკავშირეები არიან. ეს, თავის მხრივ, 
უწყობს ხელს ქართულ საზოგადოებაში 
აფხაზებისა და სამხრეთელი ოსების 
მიმართ უარყოფითი განწყობების 
დამკვიდრებას და აჩენს აზრს, რომ 
პრობლემის მოგვარება მხოლოდ ძალის 
გამოყენებითაა შესაძლებელი. 
 
ცხადია, მეორე მხრივ, ამას ემატება 
რუსული პროპაგანდის გავლენა 
ოკუპირებულ ტერიტორიებზე, რომელიც 
არასწორ წარმოდგენას ამკვიდრებს 
საქართველოზე. თუმცა, რუსულ 
პროპაგანდას გაცილებით უფრო მეტად 
გაუჭირდებოდა ამის გაკეთება, ქართული 
მხრიდან კვლავაც რომ არ გაისმოდეს 
მუქარა და საომარი შინაარსის 
განცხადებები. 
 
ოკუპირებულ ტერიტორიებზე მცხოვრებ 
საზოგადოებასთან კონტაქტები აქვს 
სამოქალაქო საზოგადოებას და, 
შესაბამისად, მას აქვს უფრო მეტად 
ობიექტური ხედვა და დამოკიდებულება. 
თუმცა, ჯერჯერობით არც სამოქალაქო 
საზოგადოებაში ჩამოყალიბებულა 
ერთიანი ხედვა და, მით უმეტეს, 
სტრატეგია, თუ როგორ შეიძლება ანექსიის 
თავიდან აცილება. გარდა ამისა, ქართულმა 
სამოქალაქო საზოგადოებამ ოკუპირებულ 
ტერიტორიებზე მცხოვრებ 
საზოგადოებასთან კონტაქტების 
მიუხედავად, ჯერჯერობით ვერ მოახერხა 
ამ კაპიტალის რეალიზაცია.  
 

ანექსიის საწინააღმდეგო პოლიტიკის 
მთავარი მიმართულებები 
 
ზემოთ უკვე ვახსენეთ, რომ რუსეთზე 
ზემოქმედების სერიოზული ბერკეტები არა 
მხოლოდ საქართველოს, არამედ 
დასავლეთსაც კი თითქმის აღარ გააჩნია. 
მაგრამ ამავე დროს აფხაზურ 
საზოგადოებაში ანექსიის მცდელობას 
აუცილებლად მოჰყვება პროტესტი.  
 
სწორედ ეს არის, ალბათ, მთავარი 
წინაპირობა და საფუძველი ანექსიის 
საწინააღმდეგო პოლიტიკისთვის. აშკარაა, 
რომ ამ ეტაპზე აფხაზი ნაციონალისტები 
საქართველოს სიტუაციურ მოკავშირეებს 
წარმოადგენენ, უძალიანდებიან რა 
მოსკოვის მხრიდან კონტროლის უფრო 
გაძლიერების მცდელობებს. 
 
ქართულ მხარეს შეუძლია უფრო მეტად 
წაახალისოს აფხაზური წინააღმდეგობა. 
ამისათვის საჭიროა აფხაზებს გაუქრეთ 
ქართველების მხრიდან შურისძიების შიში, 
ანუ აფხაზურ საზოგადოებაში უნდა 
დამკვიდრდეს აზრი, რომ საქართველო არ 
აპირებს ტერიტორიული მთლიანობის 
აღდგენისათვის ძალის გამოყენებას. თუკი 
ამის მიღწევა მოხერხდება, სოხუმში 
მოსკოვთან დაახლოების კიდევ უფრო 
ნაკლები მოტივი ექნებათ. რუსეთში 
აფხაზები ხომ პირველ რიგში 
უსაფრთხოების გარანტს ხედავენ და არა, 
მაგალითად, განვითარების გარანტს. მით 
უმეტეს, რომ უკრაინაში ომის დაწყების 

შემდეგ მოსკოვი იზოლაციასა და 
სანქციების ქვეშ მოექცა. ამის გამო 
აფხაზების უმეტესობა ვეღარ ახერხებს 
ევროკავშირში მოგზაურობასაც კი, თავი 
რომ დავანებოთ იქ ბიზნესის კეთებისა თუ 
განათლების მიღების პერსპექტივებს. 
 
უნდა ვაღიაროთ, რომ ამ კონკრეტული 
მიზნის მიღწევა იოლი არ იქნება, რადგან 
ამისთვის აშკარად არ არის მზად ქართული 
საზოგადოების საკმაოდ დიდი ნაწილი. 
მათ შორის არიან არა მხოლოდ 
პოლიტიკოსები, არამედ დევნილებიც, 
რომელთაც მიაჩნიათ, რომ საქართველოს 
აქვს ლეგიტიმური უფლება ძალით 
დაიბრუნოს დაკარგული ტერიტორია, მით 
უმეტეს, მას შემდეგ, რაც იქიდან ქართული 
მოსახლეობა ძალით გამოაძევეს. ამ 
პრობლემების გათვალისწინებით, საჭირო 
იქნება სერიოზული სამუშაოს ჩატარება 
საზოგადოების საკმაოდ დიდ ნაწილთან. 
აფხაზური საზოგადოების რუსეთისგან 
გაუცხოებისთვის არანაირად არ იქნება 
საკმარისი სამშვიდობო რიტორიკა 
მხოლოდ ქართული სამოქალაქო 
საზოგადოების მხრიდან, თუკი ამის 
პარალელურად გაგრძელდება ძალის 
გამოყენების მუქარის შემცველი 
განცხადებები სხვადასხვა პოლიტიკოსისა 
თუ საზოგადოების სხვა ცნობილი 
წარმომადგენლების მხრიდან. ყოველ ასეთ 
განცხადებას კარგად გამოიყენებს რუსული 
პროპაგანდა, რომ ოკუპირებულ 
ტერიტორიებზე მცხოვრებ საზოგადოებას 
თბილისთან დაახლოების სურვილი 

მოუკლას და მოსკოვთან უფრო 
დაახლოებისაკენ უბიძგოს. 
 
სამშვიდობო რიტორიკა უნდა გაძლიერდეს 
და უფრო დამაჯერებელი უნდა გახდეს 
საქართველოს ევროკავშირში ინტეგრაციის 
პროცესის პარალელურად. აფხაზურ 
საზოგადოებამდე უნდა მივიდეს ის აზრი, 
რომ ქვეყანა, რომელიც ისწრაფვის 
ევროპისაკენ, არის მშვიდობიანი, იყურება 
მომავლისაკენ და შურისძიებაზე არ 
ფიქრობს. ამ გზავნილმა, წესით, ცხინვალის 
რეგიონის მოსახლეობაზეც კარგად უნდა 
იმუშაოს. 
 
ანექსიის საწინააღმდეგო პოლიტიკის 
მეორე უმნიშვნელოვანესი მიმართულება 
უნდა იყოს ოკუპირებულ ტერიტორიებზე 
არსებული საინფორმაციო ბლოკადის 
გარღვევა. საამისოდ საჭიროა ქართულმა 
მხარემ შექმნას რუსულენოვანი კონტენტი, 
რომელიც იქაურ მოსახლეობას დადებითი 
მხრიდან დაანახებს საქართველოს და, 
შესაბამისად, ნაკლებად გაუჩენს რუსეთის 
შემადგენლობაში აღმოჩენის სურვილს. ეს 
უნდა იყოს ტოქშოუები, რომლებიც 
აჩვენებს საქართველოში არსებულ 
ვითარებას და ობიექტურად წარმოაჩენს 
ქართული სახელმწიფოსა და 
საზოგადოების ინტერესებსა და 
მისწრაფებებს, მათ შორის, 
დამოკიდებულებას აფხაზური და 
ცხინვალის რეგიონის საკითხთა მიმართ. 
ასევე კარგი იქნება პოპულარული 
ქართული სერიალების რუსულად თარგმნა 

(ან მათზე რუსული სუბტიტრების დადება) 
და მათი განთავსება YouTube 
პლატფორმაზე. ეს ის პროდუქტია, 
რომელსაც შეუძლია კონკურენცია გაუწიოს 
იმავე რუსულ სერიალებს, როგორც რბილი 
ძალის იარაღმა. გარდა ამისა, ქართულ 
სერიალებში ასახულია ქართული 
რეალობა, რის შესახებაც (როგორც უკვე 
ვთქვით) ოკუპირებულ ტერიტორიებზე 
მცხოვრებ საზოგადოებაში მწირი 
წარმოდგენა აქვთ. 
 
კიდევ ერთ მიმართულება უნდა იყოს 
ეკონომიკური თანამშრომლობის 
განვითარება. ამ მხრივ გარკვეული მუშაობა 
უკვე მიმდინარეობს, მაგრამ ჯერჯერობით 
არ აქვს ისეთი შედეგი, რომ გავლენა 
მოახდინოს ოკუპირებულ ტერიტორიებზე 
მცხოვრები საზოგადოების აზრზე და, მით 
უმეტეს, კონკურენცია გაუწიოს რუსეთის 
ეკონომიკურ გავლენას ადგილზე. საჭიროა 
მეტი ჩართულობა და დასავლელი 
პარტნიორების დახმარებით ქართულ-
აფხაზურად (და თუკი შესაძლებელია – 
ქართულ-ოსურად) ბრენდირებული 
პროდუქციის გატანა საზღვარგარეთ. 
ზემოთ აღვნიშნეთ, რომ დასავლეთს 
რუსეთზე ზემოქმედების ბერკეტები 
პრაქტიკულად აღარ დარჩა, მაგრამ, 
სამაგიეროდ, მას შეუძლია დაგვეხმაროს 
აფხაზური პროდუქციის ექსპორტში. 
ზოგადად, ევროკავშირში ინტეგრაციის 
პროცესმა აფხაზურ მხარეს ყველა 
შემთხვევაში უნდა გაუჩინოს ეკონომიკურ 
სფეროში თანამშრომლობის ინტერესი, მით 

უმეტეს მაშინ, როცა რუსეთი სანქციების 
გამო სერიოზულ იზოლაციაში იმყოფება. 
 
აქვე უნდა ითქვას, რომ საქართველო 
მაქსიმალურად უნდა შეეცადოს 
დასავლეთის ჩართვას ქართულ-აფხაზური 
და ქართულ-ოსური შერიგების საქმეში. 
მაგრამ ამავე დროს უნდა 
გავითვალისწინოთ ოკუპირებულ 
ტერიტორიებზე რუსეთის პოლიტიკური 
გავლენით გამოწვეული გარემოებები და 
გავაკეთოთ ისე, რომ ამ ჩართვამ არ შექმნას 
პრობლემები (უპირველესად, ცხადია, 
იქაური მოსახლეობისათვის). შესაბამისად, 
დასავლეთის ჩართულობა ამ ეტაპზე უფრო 
მეტად ეკონომიკური და ჰუმანიტარული 
სფეროებით უნდა შემოიფარგლოს. ეს, 
ზემოჩამოთვლილი მიზეზებთან ერთად, 
იმიტომაცაა აუცილებელი, რომ რუსული 
პროპაგანდის გამოისობით ოკუპირებულ 
ტერიტორიებზე მცხოვრები საზოგადოება 
მეტად უარყოფითად უყურებს ნატოს და 
ამიტომ დასავლეთის გააქტიურებას ეჭვის 
თვალით შეხედავს. 
 
ყველა ეს ზემოჩამოთვლილი ზომა არ 
იქნება საკმარისი, თუკი ოკუპირებულ 
ტერიტორიებზე მცხოვრები საზოგადოება 
არ გაიაზრებს, რომ ჩვენთვის 1991-1993 
წლების მოვლენები ტრაგედიაა არა 
მხოლოდ ტერიტორიების დაკარგვისა და 
ქართული მოსახლეობის გამოძევების გამო, 
არამედ იმიტომაც, რომ ეს იყო 
ძმათამკვლელი ომი, გამოწვეული ყველა 
მხარის შეცდომებით. ნდობის აღდგენა და 

შერიგება ვერ მოხდება მხოლოდ 
ეკონომიკური ბერკეტისა და რბილი ძალის 
მეშვეობით. საამისოდ საჭიროა წარსულზე 
ღიად და უშიშრად საუბარი. 
კონკრეტულად, მიზანშეწონილი იქნება 
ოფიციალური თბილისი გამოვიდეს 
ინიციატივით, რომ 1991-1993 წლების 
მოვლენათა შესასწავლად ერთობლივი 
ქართულ-აფხაზური და ქართულ-ოსური 
კომისიები შეიქმნას. იმ შემთხვევაშიც კი, 
თუკი სოხუმი და ცხინვალი ამას 
უპასუხოდ დატოვებენ, ქართულ მხარეს ეს 
მორალურ უპირატესობას მაინც მოუტანს 
და დადებითად იმოქმედებს იქაურ 
საზოგადოებრივ აზრზე. 
 
ყოველივე ამის პარალელურად საჭიროა 
უფრო მასშტაბური ფორმა მიიღოს 
ქართულ-აფხაზურმა და ქართულ-ოსურმა 
არაფორმალურმა დიალოგებმა. უკვე დიდი 
ხანია, რაც საქართველოს ფარგლებს გარეთ 
იმართება შეხვედრები ქართული და 
აფხაზურ-ოსური სამოქალაქო 
საზოგადოების წარმომადგენელთა შორის. 
მაგრამ აშკარაა, რომ ეს არ არის საკმარისი 
ორმხრივი ნდობის აღსადგენად. ეს 
შეხვედრები უნდა იყოს უფრო ხშირი, 
უფრო ხანგრძლივი და უფრო მეტად 
ორიენტირებული კონკრეტულ შედეგებზე. 
ისინი არ უნდა იყოს დამოკიდებული 
მხოლოდ დონორ ორგანიზაციებზე, 
რომლებიც, ცხადია, რომ კარგ საქმეს 
აკეთებენ, მაგრამ მათი შესაძლებლობები 
მაინც შეზღუდულია და ექვემდებარება 
კონკრეტულ დონორ ორგანიზაციათა 

დღის წესრიგს. შეხვედრების 
ორგანიზაციაში რაღაც ფორმით უნდა 
ჩაერთოს საქართველოს ხელისუფლება, 
რომელსაც საამისოდ საკმარისზე მეტი 
რესურსი აქვს. დასავლური დონორი 
ორგანიზაციებიც, წესით, უფრო აქტიურად 
ჩაერთვებიან ამ პროცესში, დაინახავენ რა 
საქართველოს ხელისუფლების მხრიდან 
უფრო დიდ ინტერესს. 
 
ამ დიალოგებში, სხვა ყველაფერთან 
ერთად, უნდა ილაპარაკონ რუსეთის 
მხრიდან ანექსიის საფრთხეზე და ხაზი 
უნდა გაესვას იმ გარემოებას, რომ ასეთი 
სცენარი დიალოგის არცერთ მხარეს არ 
აძლევს ხელს. კარგი იქნება, თუკი ამას 
მოჰყვება ამ საკითხზე აზრთა გაცვლა და 
შესაბამისი მიმართულებებით აქტივობათა 
კოორდინაციაც. აფხაზურ (და შესაძლოა 
ოსურ) მხარეს შეუძლია მოგვაწოდოს 
ახალი იდეები და გაგვიზიაროს თავისი 
ხედვები ამასთან დაკავშირებით. თუმცა, 
აქამდე, ალბათ, საკმაოდ დიდი გზა იქნება 
გასავლელი. აფხაზებისა და ოსების ასეთი 
ჩართულობა რეალობად იქცევა მხოლოდ 
მაშინ, თუკი ქართული მხარე წარმატებით 
იმუშავებს ზემოჩამოთვლილი სხვა 
მიმართულებით. 
რეკომენდაციები 
 
საქართველოს ხელისუფლებისთვის 
 

1) გააძლიეროს სამშვიდობო 
რიტორიკა. შესაბამის განცხადებებს 
რეგულარულად უნდა აკეთებდნენ 

პოლიტიკური თანამდებობის პირები, 
როგორც აღმასრულებელი, ასევე 
საკანონმდებლო ხელისუფლებიდან. 
განცხადებები უნდა კეთდებოდეს 
როგორც საქართველოში, ასევე 
უცხოეთში, საერთაშორისო 
ტრიბუნების (მათ შორის 
ევროკავშირის) გამოყენებით, რათა 
სიტყვებს მეტი წონა და 
დამაჯერებლობა ჰქონდეს. 

 
2) იმუშაოს დევნილებთან, რათა 
აუხსნას მათ სამშვიდობო რიტორიკის 
მნიშვნელობა. 

 
3) გამოვიდეს მთელი რიგი 
კონკრეტული ინიციატივებით – 
როგორიც იქნება, მაგალითად, 1991-
1993 წლების მოვლენათა შემსწავლელი 
კომისიის შექმნა.  
 
4) ჩაატაროს გამოკითხვა 
მოსახლეობაში, რათა გამოავლინოს, 
რომ უმეტესობა მხარს უჭერს 
ტერიტორიული მთლიანობის 
აღდგენის მხოლოდ მშვიდობიან გზას. 
 
5) მხარი დაუჭიროს ქართულ-
აფხაზურ და ქართულ-ოსურ დიალოგს. 
შესაბამისი პოლიტიკური ნების 
არსებობის შემთხვევაში, აუცილებლად 
გამოიძებნება ამის გაკეთების 
იურიდიული გზები და, მით უმეტეს, 
რესურსები. გამოიყენოს ამ საქმეში 
დასავლელი პარტნიორებიც. 

კონკრეტულად მოხდეს მათი დონორი 
ორგანიზაციების ბრენდის გამოყენება, 
ქართულ სამთავრობო რესურსებთან 
ერთად. 

 
6) მხარი დაუჭიროს ქართული 
რუსულენოვანი კონტენტის შექმნას 
ოკუპირებულ ტერიტორიებზე 
მცხოვრები საზოგადოებისთვის. ამ 
მხრივ მისასალმებელია ქართულ-
აფხაზურ და ქართულ-ოსურ ომებზე 
ფილმების დაფინანსება, მაგრამ, ალბათ, 
არანაკლებ მნიშვნელოვანია უშუალოდ 
ქართული კინოპროდუქციის 
რუსულად თარგმნა ან მასზე 
სუბტიტრების დადება. ასევე კარგი 
იქნება რუსულენოვანი ტოქშოუების 
შექმნა. 
 
7) აქტიურად შეუწყოს ხელი ქართულ 
ბიზნესს აფხაზეთში (და თუკი 
შესაძლებელია – ცხინვალის რეგიონში) 
ერთობლივი საწარმოების 
შესაქმნელად, აფხაზური პროდუქციის 
ბრენდირებისა და უცხოეთში (მათ 
შორის, ცხადია, ევროკავშირში) 
გატანისათვის. გამოიყენოს ამ საქმეში 
დასავლელი პარტნიორების 
მხარდაჭერა. 
 
8) მედიაში (პირველ რიგში, 
საზოგადოებრივ მაუწყებელზე) 
გაააქტიუროს მსჯელობა აფხაზეთისა 
და ცხინვალის რეგიონის საკითხის 
თემაზე, რათა დააინტერესოს ამ 

საკითხით საზოგადოება და მოიპოვოს 
მისი მხარდაჭერა ამ საკითხებზე 
საჭირო პოლიტიკის 
განსახორციელებლად. 

 
სამოქალაქო საზოგადოებისთვის 
 

1) იმუშაოს პოლიტიკურ პარტიებთან, 
რათა აუხსნას მათ სამშვიდობო 
რიტორიკის მნიშვნელობა და ის ზიანი, 
რომელიც მოაქვს საომარი შინაარსის 
განცხადებებს. ეს არის ის საქმე, 
რომელსაც არსებული პოლიტიკური 
პოლარიზაციის ფონზე ვერანაირად ვერ 
წარმართავენ ხელისუფლებისა და 
მმართველი პარტიის 
წარმომადგენლები. ეს არც სამოქალაქო 
საზოგადოებისათვის იქნება იოლი 
ამოცანა, მაგრამ მისი განხორციელების 
გარეშე ანექსიის საწინააღმდეგო 
პოლიტიკის გატარება მეტად 
გართულდება.  
 
2) იმავე მიზნით იმუშაოს 
დევნილებთან. 
 
3) იმუშაოს უცხოელ დონორებთან, 
რათა მათი მხარდაჭერით შექმნას 
ქართული რუსულენოვანი კონტენტი. 

ეს შეიძლება იყოს ტოქშოუები, მოკლე 
ვიდეოები (მაგალითად, 
ტიკტოკისათვის) ამ თემაზე. 

 
4) იმუშაოს უცხოელ დონორებთან, 
რათა მათი მხარდაჭერით შექმნას 
გადაცემები ქართულ მედიაში 
აფხაზეთისა და ცხინვალის რეგიონის 
თემატიკაზე და საზოგადოების 
ყურადღება მაქსიმალურად 
გადაიტანოს მოცემულ საკითხზე. 
 
5) გაააქტიუროს კონტაქტები 
აფხაზეთისა და ცხინვალის რეგიონის 
მხარეებთან, რათა მათგან მიიღოს 
რჩევები და იდეები მოცემული 
მიმართულებით მუშაობის 
გასაძლიერებლად. 
 
6) აფხაზეთისა და ცხინვალის 
რეგიონის საკითხის განხილვებში 
უფრო აქტიურად ჩართოს პოლიტიკურ 
პარტიათა წარმომადგენლები.  
 
7) აფხაზეთისა და ცხინვალის 
რეგიონის საკითხის შესახებ გამართოს 
შეხვედრები საზოგადოების გავლენიან 
პირებთან: ცნობილ მეცნიერებთან, 
მწერლებთან, მსახიობებთან და ა.შ

 
 
ინფორმაცია ავტორის შესახებ 
 
თორნიკე შარაშენიძე არის GIPA-ს პროფესორი, საერთაშორისო ურთიერთობათა 
ბაკალავრიატისა და მაგისტრატურის ხელმძღვანელი. 


